
Қарғалы ауданының 
археологиялық ескерткіштерінің зерттелу тарихы*

Мақалада Ақтөбе облысы Қарғалы ауданының археологиялық ескерткіштерінің зерттелу тарихы 
қарастырылған. Археологиялық ізденістер нәтижелері бойынша мәліметтер келтіріліп, ауданның ежелгі 
тарихын сипаттаудағы зерттеушілердің ролі мен маңызы баяндалған. Қарғалы ауданы әр кезеңге тән 
тарихи-мәдени мұра ескерткіштеріне бай өлке болып табылады. Бұл аумақта ғылыми қызығушылық ту-
дыратын тас дәуірінен қазіргі этнографиялық уақытқа дейінгі нысандар кездеседі. 2022 жылы «Ақтөбе 
облысының тарихи-мәдени мұралары нысандарының электронды мәліметтер базасын құру және 
картаға түсіру (Мәртөк және Қарғалы аудандары аумағы)» жобасы негізінде Қарғалы ауданы аумағында 
археологиялық барлау жүргізілді. Нәтижесінде 274 археологиялық ескерткіштер тіркелді.

История изучения археологических памятников 
Каргалинского района

В статье рассматривается история изучения археологических памятников Каргалинского района 
Актюбинской области. Приведены данные по результатам археологических изысканий, описаны роль и 
вклад исследователей древностей района. Каргалинский район богат разновременными памятниками 
историко-культурного наследия. На этой территории встречаются объекты от эпохи камня до этнографической 
современности, которые представляют собой научный интерес. В 2022 году согласно проекту «Создание 
электронной базы данных и картографирование объектов историко-культурного наследия Актюбинской области 
(Каргалинский и Мартукский районы)» была проведена археологическая разведка на территории Каргалинского 
района. В результате было зафиксировано 274 памятника археологии.

The history of the study of archaeological monuments 
in the Kargala district 

The article discusses the history of the study of archaeological monuments of Kargala district of Aktobe region. 
There are given data on the results of archaeological investigations, described the role and contribution of researchers 
of antiquities of the district. Kargaly district is rich in monuments of historical and cultural heritage of different times. 
The objects ranging from the Stone Age to the ethnographic present can be found here, which are of scientific interest. 
In 2022, according to the project “Creation of electronic database and mapping of historical and cultural heritage sites 
of Aktobe region (Kargaly and Martuk districts)” archaeological survey on the territory of Kargaly district was carried 
out. As a result were recorded 274 archaeological monuments.

Қарғалы ауданы Ақтөбе облысының сол
түстігінде орналасқан әкімшілік-территориялық бір
лік болып табылады, ауданы 4,9 мың км2. Қолайлы 
табиғи-географиялық жағдайлар ежелгі уақыттан 
бастап осы аймақта адамдардың қоныстануына 
әсер етті.

XVIII–XIX ғғ. облыс аумағындағы ескерткіштерге 
алғашқы болып қызығушылық танытқан П.И. Рычков, 
Э.  Эверсман секілді зерттеушілер мен саяхатшылар 
зерттеу жұмыстарын жүргізіп, археологиялық ескерт
кіштерге сипаттамалар беріп өткен.

Қарғалы ауданы аумағы ұзақ уақыт бойы 
зерттелмеген. Көптеген археологиялық ескерткіш
тер Орынбор ғылыми архивтік комиссияның мү
шесі, гимназия мұғалімі И.А.  Кастаньенің арнайы 
жасалған жұмыстарына дейін белгісіз болды. 
И.А.  Кастанье Ақтөбе өлкесімен қатар жалпы 
Қазақстан бойынша ескерткіштер жөнінде көптеген 
мәліметтер қалдырды. Ол ескерткіштер туралы 
мәліметтер жинаумен және оларды тіркеумен 
қатар кейбір ескерткіштерге қазба жұмыстарын 
жүргізді. И.А. Кастанье Шиелі және Жақсы Қарғалы 
өзендерінің аралығында, Жақсы Қарғалы өзенінің оң 
жағалауында, Жақсы Қарғалы мен Жаздыбай өзені 
аралығында обалардың көп шоғырланғандығын 
атап өтті [Кастанье 2007: 104–108].

Ақтөбе облысының ескерткіштерін архео
логиялық зерттеулер ХХ ғ. 20-шы жж. екінші жар
тысында жандана түсті.

1926  ж. М.П. Грязнов және М.В. Комарова 
басшылығымен одақтық және автономды респуб
ликаларды зерттеу бойынша ерекше комиссия 

құрған КСРО ҒА Қазақстан экспедициясының антро
пологиялық жасағы археологиялық ескерткіштерді 
зерттей бастайды. Экспедицияның негізгі жұмыс
тары археологиялық нысандарды тіркеуге, сонымен 
қатар кейбір жеке обаларға қазба жұмыстарын жүр
гізуге бағытталды. Маршрут негізінен облыстың 
солтүстік аудандары Жайық өзенінің сол жақ 
салалары болып табылатын Ебейті, Қиялы-Бөрте, 
Кергелді, Алимбет, Тереклі және т.б. өзендерінің 
алаптары бойынша жүргізілді. Нәтижесінде әр 
түрлі кезеңдерге жататын 28 ескерткіш тіркелді. 
М.П. Грязнов анықталған ескерткіштерді төрт топқа 
бөлді: топырақ үйіндісі бар обалар, тас үйіндісі 
бар обалар, таспен қоршалған жер обалары және 
таспен төселген сақина түріндегі тегіс бейіттер (тас 
сақиналар).

Барлау жұмыстарымен қатар археологиялық 
жасақ Кергелді І, ІІ, Қонақбайсай және Оралсай 
қорымдарында бірқатар нысандарды зерттеді. 
Кергелді өзені бойында орналасқан Кергелді І және ІІ 
қорымдарында қазба жұмыстары ұйымдастырылды. 
Өзге екі ескерткіш Тереклі өзеніне құятын жыра
лардың террасаларында шоғырланған.

Зерттелген нысандардың көпшілігі тас сақина 
түріндегі құрылыс, ал аз бөлігі обалар болды. 
Жерлеу рәсімі және материалдық мәдениет заттары 
бойынша археологиялық ескерткіштер қола дәуіріне 
жатқызылды. Оралсай шатқалындағы (Тереклі 
өзенінің сол жақ жағалауы) Оралсай қорымында қола 
дәуірі обаларына жерленген ежелгі көшпелілердің 
төрт жерлеу орындары зерттелді [Грязнов 1927: 
172–219]. Жерлеу рәсімі және табылған заттар осы 

қабірлерді ерте темір дәуіріне жатқызуға және 
б.д.д. VIII, V және IV ғғ. мерзімдеуге мүмкіндік берді. 
[Смирнов, Петренко 1963: 16].

1955–1960 жж. облыс аумағында КСРО ҒА 
Материалдық мәдениет тарихы институтының 
экспедициясы зерттеу жұмыстарын жүргізеді. 
В.С. Сорокиннің басшылығымен Батыс Қазақстандық 
археологиялық жасағы облыстың тың және тыңай
ған жерлерін зерттейді. Бірінші жылы экспедиция 
Ақтөбе облысының негізінен солтүстік және орта
лық аудандарын қамтыған төрт барлау жұмыстарын 
жүргізеді. Нәтижесінде әр түрлі кезеңдерге жататын 
79 археологиялық ескерткіш тіркелді. Барлау бары
сында экспедиция Ақжар, Қарғалы, Өлке І және ІІ, 
Бугет І және ІІ ескерткіштерінде шағын қазба 
жұмыстарын жүргізді. Қарғалы ауданы территориясы 
бойынша қола дәуіріне жататын жерлеу орындары, 
Ақтөбе қаласынан Орск бағытына қарай 60 км 
жердегі, Жақсы-Қарғалының оң жағалауында 
орналасқан №3 (төменгі жерлеу орны) және 
№5 қоршаулар зерттелді [Сорокин 1955].

Қарғалы ауданының археологиялық ескерт
кіштерінің зерттелуі және тіркелуі барысында облыс 
геологтарының барлау экспедициялары үлкен рөл
ге ие. Олардың 1950–1980 жж. геологиялық барлау 
жұмыстары барысында көптеген археологиялық 
және этнографиялық ескерткіштер (қорымдар, тау 
кен орындары, петроглифтер және т.б.) ашылды. Осы 
жылдары В.В. Родионов, Р.А. Сегедин, В.Ф. Коробков 
және С.Г. Грешнер Ақтөбе облыстық тарихи-өлкетану 
музейіне тас ғасырынан бастап ортағасыр кезеңіне 
дейін әр түрлі жәдігерлер тапсырды. Сонымен 
қоса, анықталған археологиялық ескерткіштер 
мен табылған заттардың сипаттамалары және 
сызбалары бар есептердің қолжазбалары музей
ге тапсырылды [Сегедин 1976а; 1976б; 1977; 
1981; Ткачев, Сегедин, Грешнер, 1996]. 1975 ж. 
Ақтөбе облыстық музей базасы негізінде 
В.В. Родионовтың бастамасымен тұрғындардың 
мәлімдемесі бойынша, ескерткіштерді тұрақты 
түрде тексерумен айналысқан археологиялық жасақ 
ұйымдастырылады. Ол өлкетану музейінде қызмет 
жасаған жылдары археологиялық заттардың кол
лекцияларын өңдеп, жүйеледі. В.В. Родионов 
әртүрлі кезеңдерге жататын ескерткіштерге барлау 
және қазба жұмыстарын жүргізді. 

1959 ж. Қарғалы ауданы территориясында 
Бершүгір геофизикалық экспедициясы құрамында 
жұмыс жасаған В.В. Родионов және В.В. Потапов 
Жақсы Қарғалы өзенінің оң жақ саласы болып 
табылатын Шаншан өзені бойында Ақтөбе 

қаласынан Орск қаласына апарар жолдың 65 км-
де Шаншар мыс өндіру орнын (кенішін) анықтайды. 
Кейіннен, 1974 ж. В.В. Родионов Бадамша мек
тебінің оқушыларымен бірге үйіндінің солтүстік-
шығыс бөлігінде тау жыныстарын бөлшектеу үшін 
қолданылған тастан жасалған балғаны анықтайды 
[Петров, Родионов 1976].

1976 ж. Петропавловка ауылы маңында геолог 
В.И. Железко Құндызды тау өндеу орнын тіркейді. 
Нысан Жақсы Қарғалы өзенінің оң жақ саласы болып 
табылатын Құндызды өзені бойында Петропавловка 
ауылынан солтүстік-батысқа қарай 3,4 км жерде 
орналасқан [Петров, Родионов 1976: 48–49].

Археологиялық ескерткіштерінің зерттелуіне 
геолог Р.А. Сегедин үлкен ықпал етті. Ол 1976–
1977 жж. геологиялық барлау жұмыстары барысында 
қола және ерте темір дәуірлеріне жататын көптеген 
ескерткіштерді анықтады. Барлық тіркелген ес
керткіштер сипатталып, олардың сызбалары және 
орналасу карталары жасалды. Жалпы, нысандар
дың суреттерімен, сызбаларымен толықтырылған 
ғылыми есептер кәсіби дайындалған. Геолог 
барлық жәдігерлерді камералдық өндеуден кейін 
Ақтөбе облыстық тарихи-өлкетану музейінің қоры
на тапсырды. Р.А. Сегедин В.В. Родионов секілді 
археологиялық зерттеулерге кәсіби жағынан қара
ған, бұған олардың қолжазбалары дәлел. Қар
ғалы ауданының территориясында 1976–1977 жж. 
Ебейті І–ІІІ, Құлтобасай І–IV, Сарытоғай І–ІІ және т.б. 
ескерткіштер ашылды [Сегедин 1977].

1978-1981 жж. Р.А. Сегедин геологиялық бар
лау жұмыстары барысында археологиялық ескерт
кіштерді іздеуді жалғастырды. Осы уақыт аралығында 
геолог Ебейті және Ор өзендері алаптарында қола 
дәуірінің ескерткіштерін ашады, олардың ішінде 
тас қоршаулар және тас құрылыстары бар обалар 
болып табылатын Қарабұтақ-Қарғалы, Қаражар І, 
Аралтөбе І қорымдары үлкен қызығушылықты 
тудырады [Сегедин 1981].

Осы уақытта тіркелген және біздің зерттеу 
тақырыбымызға тікелей қатысты қола дәуірінің 
ескерткіштерін геолог В.Ф. Коробков анықтады. 
Әсіресе, Қауғаш өзені алабында анықталған 
ескерткіштер маңызды болып келеді. Бұл жерден 
1977 ж. ол 30 оба мен тас сақиналы қоршаулардан 
тұратын андроновтық Қуаған қорымын ашады және 
Оңтүстік Шілікті мыс кені ауданында екі ежелгі 
карьер тіркейді [Коробков 1977]. Осымен бірге, 
В.Ф. Коробковтың хабарлауынша Ақтөбе облысының 

солтүстік аудандарында 1985 ж. дейін қола дәуірінің 
оннан астам қорымдары мен тұрақтары тіркелген 
және олардың бетінен көптеген заттар жиналған. 

1982 ж. Қарғалы ауданының территориясын
да Т.И. Кулик жетекшілік еткен Орталық Қазақстан 
археологиялық экспедициясының отрядтарының бірі 
жұмыс жасайды. Археологиялық қазба жұмыстары 
Ебейті І және ІІ қорымдарында жүргізілді. Бірінші 
қорымда 22–23, 38 қоршаулары зерттелді. Екінші 
қорымда 4 қоршау қазылды. Екі ескерткіштен 
палеометалл дәуіріне тиесілі материалдар алынды 
[Кулик 1982].

1983 ж. С.Ю. Гуцалов және В.В. Родионов 
басқарған Ақтөбе облыстық тарихи-өлкетану 
музейінің экспедициясы Шаншар қорымының қабір 
үсті құрылыстарының оңтүстік-батыс тобы зерттеліп, 
Қарғалы ІІ қорымы ашылды [Гуцалов, Родионов 1983]. 
С.Ю. Гуцалов 1988 ж. бастап аудан аумағындағы 
зерттеулерді жалғастырды. Ақтөбе педагогикалық 
институтының археологиялық тобы Ақбұлақсай, 
Бушексай, Жалғызағаш І–ІІІ, Жоғарғы Шилісай және 
т.б. ескерткіштерді тіркеді [Гуцалов 1989].

1993 ж. Жақсы Қарғалы өзенінің орта ағысында 
Шаншар, Қарғалы І және ІІ қорымдарының оба
лары зерттеледі. Ерте темір дәуірінің жерлеу 
орындары ретінде қола дәуіріне тиісті обалар 
пайдаланылған. Кейбір жағдайларда жеке үйінді
лер тұрғызылған. Жерлеу орындары тік бұрышты 
және сопақша пішіндегі  қабірлерге сәйкес келеді. 
Мәйіттер созылып арқасымен жатқызылған. Темір 
қылыштар мен қанжарлар, қола жебе ұштары, 
темір қорамсақтық ілмектер, қыш ыдыстар сияқты 
жәдігерлер табылды [Ткачев 1994].

1997–2000 жж. аудан аумағында Қ. Жұбанов ат. 
Ақтөбе университетінің археологиялық тобы жұмыс 
жасады. Осы жылдары Жайық (Орал) өзенінің 
сол жақ саласы болып табылатын Қалымбай өзе
нінің алабында орналасқан Салтак І, Кеңсайран, 
Медес қорымдары зерттелді [Бисембаев, Гуцалов 
1998; Гуцалов, Бисембаев 2002; Боталов, Таиров, 
Любчанский 2006]. 

Тарихи-мәдени мұра ескерткіштерін зерттеуді 
ұйымдастыруда Ақтөбе облыстық орталығы өз 
жұмысын Жайық (Орал) өзенінің оңтүстігіндегі 
тауаралық аңғарда орналасқан Гүрілдек қорымын
да қазба жұмыстарынан бастады (Қарғалы ауданы, 
Велихов а/о). Қола дәуірімен мерзімделетін Гүрілдек 
қорымының обаларында ерте темір дәуіріне жа-
татын тек бір жерлеу орны анықталды. Қарғалы 
ауданының бірқатар ескерткіштерін 2007 ж. Ақтөбе 
облысының Тарих, этнография және археология 

орталығының археологиялық экспедициясы зерттеді 
[Бисембаев, Уразов, Дуля, Бидагулов, Дуйсенгали 
2007].

2007–2008 жж. Орал-Мұғалжар ТМО ке
шенді зерттеу жобасын жүзеге асыру аясында 
геоархеологиялық зерттеулер және археологиялық 
барлау жұмыстары қола дәуірінен бастап қолданы
лып келе жатқан кеніштердің шоғырлану ауданда
рынан басталды. Мұғалжар тауларында кенді 
байытуға арналған өндірістік алаңдары бар қола 
дәуірінің кеніштері орналасқан көптеген орын-
дар және олармен байланысты ғибадатханалар, 
тұрақтар, табылу орындары зерттелді. Жалпы 
алғанда, қазіргі таңда 40-қа жуық геоархеологиялық 
өндірістік нысандар белгілі, олардың шамамен жар-
тысы экспедициямен зерттелді. Белгілі ақтөбелік 
өлкетанушы, геолог В.Ф. Коробковтың қалдырған 
мәліметтері бойынша петроглифтері бар ғұрыптық 
ескерткіштер зерттеліп, жаңа ақпараттар алынды 
[Коробков және т.б. 2010. 191-192, 322, 323 бб., 221, 
223, 446 сур.].

2010–2019 жж. Ә.Х. Марғұлан ат. Археология 
институтының Мұғалжар экспедициясы гранттық жо-
балар аясында Ақтөбе облысы аумағындағы Орал-
Мұғалжар аласа таулы аймағында бірқатар кешенді 
зерттеулер жүргізді. Мұнда геоархеологиялық 
өндірістік нысандар және оларға тиесілі әр түрлі 
категориядағы археологиялық ескерткіштер зерт
телді. Зерттеу жұмыстарының мақсаты қола 
дәуірінің металлургиялық орталықтарының қыз
мет жасау механизмдерін кейіннен қалпына келті
ру үшін нақты ақпараттар жинау болып табылды.

2012–2014 жж. Орталық Мұғалжардың 
солтүстігіндегі деректермен аз қамтылған ежелгі 
кеніштердің таралу аймағына жан-жақты зерттеулер 
жүргізілді. Орта Орск кен ауданы аймағында қазіргі 
кезде белгілі жалғыз Құдықсай кен орны анықталды, 
бұл нысанда геоархеологиялық ізденістер бұрын 
жүргізілмеген. 

2015–2017 жж. кейінгі қола дәуірінің 
Мұғалжар тау-кен металлургиялық орталығының 
оңтүстік бөлігіндегі Сарлыбай археологиялық ша
ғын ауданы зерттелді. Нәтижесінде Сарлыбай ша
ғын ауданында мыс кеніштерінің геологиялық-
минералогиялық шоғырлануы анықталып, тау ке
ніштерінің ерекшеліктері және өнеркәсіптік байыту 
алаңдары зерттелді. Осылай, геоархеологиялық 
зерттеулердің көп жылдық нәтижелері бой-
ынша қола дәуірінде өнделген Мұғалжар тау-
металлургиялық орталығының мыс кендерінің 

болғандығы анықталды. Ақтөбе аймағында қола 
дәуірінде 13,5 мың тонна мыс кені өндірілгендігі 
белгілі болды. 

Кейінгі қола дәуірі металлургтері тұрағының 
анықталуы және кешенді зерттелуі Ә.Х. Марғұлан 
атындағы Археология институты мен Ақтөбе 
облыстық тарихи-өлкетану музейінің бірлескен 
археологиялық жұмыстарының айрықша нәтижесі 
болып табылады.

Алғаш рет Ақтөбелік Орал алды террито-
риясында Таранғұл кейінгі қола дәуірі қонысында 
металлургиялық өндірістің дәлелдері анықталды. 
Қарғалы ауданының Қосестек ауылдық окруінде 
2019 ж. Д.А. Байтілеудің басшылығымен жүргізілген 
археологиялық экспедиция жұмыстары барысын-
да металлургтердің тұрағы және металлургиялық 
пештердің қалдықтары бар өндірістік алаңдары 
анықталды, олар Орталық Қазақстанның жылу-
техникалық құрылыстарына ұқсас болып келеді. 
Таранғұл қонысында анықталған қола дәуірі 
металлургтерінің іс-әрекеттерін айқындайтын 
дәлелдер Ақтөбелік Орал алды аймағында металл 
өндірудің дамыған технологиялық дәстүрлерін 
көрсетеді, ал келешектегі Таранғұл металлургтерінің 
қонысын зерттеу Солтүстік Евразияның ежелгі 
өндірісі мен палеоэкономикасын зарттеуде өзекті, 
әрі алдыңғы міндеттердің бірі болуы қажет [Байтлеу, 
Хаванский 2020: 22–26]. 

2022 ж. «Ақтөбе өлкесінің ежелгі тұрғындары: 
тас және палеометаллдар дәуірінің ескерткіштері» 
шаруашылық келісім шарт жобасын жүзеге асыру 
барысында Т.Б. Мамиров басқарған Ә.Х. Марғұлан 
атындағы Археология институтының экспедиция-
сы өзендер, бұлақтар террасаларында мәдени 
қабаты сақталып қалған тас ғасыры ескерткіштерін 
анықтау мақсатында шурфтар салу арқылы барлау 
жұмыстарын жүргізді. 

Осылайша, Қуағаш, Таранғұл, Қосестек, Сары
бұлақ өзендері және олардың салаларының жаға
лаулары, сонымен қатар бұлақ көздері зерттелді.

Жүргізілген жұмыстардың нәтижесінде тас 
ғасырының 11 ескерткіші анықталды: 3 тұрақ және 
8 жәдігер орындары. Сарыбұлақ 1–3 тұрақтары 
маңызды ескерткіштер болып танылды. Тұрақтардың 
беткі қабатынан нуклеустар, техникалық кетіктер, 
жаңқа мен пластиналардан еңбек құралдары 
анықталды [Мамиров және т.б. 2022].

2022 ж. Ә.Х. Марғұлан атындағы Археология 
институтының Мониторинг және қорғау археологиясы 
бөлімінінің қызметкерлері Қарғалы ауданы террито-
риясынан белгілі және де жаңадан ашылған әр түрлі 
кезеңдерге жататын археологиялық ескерткіштердің 
жағдайын, олардың нақты географиялық коорди-
наттарын тіркеп өтті. Нәтижесінде аудан террито-
риясында барлығы 274 археологиялық ескерткіш 
анықталды [Мамедов және т.б. 2022].

